Spennandi lokasprettur hjá Alþjóðaviðskiptastofnuninni
- Örlög nýs samkomulag um alþjóðaviðskipti geta ráðist á næstu vikum
Pascal Lamy, fyrrverandi framkvæmdastjóri viðskiptamála hjá Evrópusambandinu (ESB) og núverandi aðalframkvæmdastjóri Alþjóðaviðskiptastofnunarinnar (WTO), er í einu áhugarverðasta starfi heimsins um þessar mundir. Lamy, sem er reyndur maraþonhlaupari, veit að erfiðasti hluti hlaupsins er ekki endaspretturinn heldur kaflinn þegar 30 km er að baki,  mesti krafturinn er búinn en ennþá er langt í mark. Á þeim hluta er mesta hættan á að „hlaupa á vegg“ og gefast upp. Lamy, sem er ekki þekktur fyrir að gefast upp, reynir núna að þrýsta á lykilríki í Doha-samningalotunni um frelsi í alþjóðaviðskiptum í aðdraganda lokaspretts viðræðnanna sem mun eiga sér stað á ráðherrafundi WTO í Hong Kong eftir aðeins 48 daga. Ég var í Genf í liðinni viku með nemendur mína úr Háskólanum í Reykjavík og við upplifðum gríðarlega spennu þar sem örlög samningalotunnar geta ráðist á næstu vikum og dögum. 

Spennandi kapphlaup við klukkuna
Ef ekki tekst að ná samkomulagi um lykilatriði nýs alþjóðasamnings um frelsi í viðskiptum í Hong Kong bendir allt til þess að samningalotan renni út í sandinn. Ástæðuna er að finna í höfuðborg Bandaríkjanna. Bandaríkin eru eina aðildarríki WTO þar sem forsetinn og samningateymi hans þarf sérstakt umboð frá löggjafavaldinu til þess að ráðast í viðræður um viðskipti. Öldungadeildin í Washington gaf George W. Bush umboð til að gera nýjan samning fram til júní 2007. Það er ekkert nýtt að samningaumleitanir á alþjóðavettvangi dragist á langinn og nú þegar hafa samningamennirnir farið fram úr tímasetningum fyrir alla áfanga Doha-viðræðnanna, sem áformað var að klára í upphafi ársins 2005. Öldungadeildin hefur í gegnum tíðina framlengt umboð forsetans jafn auðveldlega og yfirdráttarlán í banka en núna kveður við annan tón. Margir fulltrúar í öldungadeildinni hafa verulegar áhyggjur af þróun í efnhagslífi og viðskiptum í Bandaríkjunum og það þykir ákaflega ólíklegt að Bush fái framlengingu á umboðinu að þessu sinni. Efnislegt samkomulag milli aðildarríkja WTO þarf að liggja fyrir í desember á þessu ári svo að hægt verði að útfæra samninginn – sem tekur að minnsta kosti ár –þannig að forsetinn geti lagt hann fyrir öldungadeildina og fulltrúaþingið í upphafi árs 2007. Ef ekki tekst að ná efnislegu samkomulagi í Hong Kong í desember er veruleg hætta á að ekki verði tími til að útfæra samkomulag fyrir þau tímamörk sem öldungadeildin setur, sem þýðir að engin niðurstaða náist úr Doha-lotunni. Í Genf keppast menn við að koma viðræðunum á þann stað að ráðherrar aðildarríkjanna geti kastað á milli sín tölum og útfærðum tillögum á ráðherrafundinum í Hong Kong. Andrúmsloftið er rafmagnað þar sem bilið á milli samningsaðila er enn langt.
Hvað er í verðlaun?
Svigrúmið til að auka velmegun í heiminum með auknu frelsi í alþjóðaviðskiptum er gríðarlegt. Raunhæf áætlun á hagnaðinum af samkomulagi í Doha-lotunni hljóðar upp á 37 þúsund milljarða
.  Menn eru því ekki að tala um neina smápeninga eða innihaldsrýrar yfirlýsingar. Það sem er ekki síður mikilvægt er að UNCTAC (Ráðstefna S.þ. um viðskipti og þróun) áætlar að hagnaður þeirra 49 ríkja sem telja hóp vanþróuðustu ríkja (LDC – Least Developed Countries) af frjálsum aðgangi að mörkuðum iðnríkja muni leiða til 10% aukningar útflutnings og um 600 milljörða í hagnað. Þegar litið er til þess að Alþjóðabankinn hefur reiknað að fylgnin milli aukins hlutar í alþjóðaviðskiptum og hækkunar á kaupgetu á mann í þróunarríkjunum sé 0.5
 þá blasir við að mikill fjöldi manna eiga líf sitt og velmegun undir því að samkomulag náist í Doha-lotunni. 
Landbúnaður í brennidepli
Jafnvel þó viðskipti með vörur aðrar en landbúnaðarafurðir séu um 74% heimsviðskipta og þjónustuviðskipti (19% heimsviðskipta) vaxi hraðast þá er landbúnaður (7%) í brennidepli í Doha-lotunni
. Meginástæðurnar eru þær að mikil fjölgun þróunarríkja í stofnuninni kallar á breyttar áherslur. Mikill árangur hefur náðst í vöruviðskiptum í þeim átta samningalotum sem hafa átt sér stað frá árinu 1948, þegar GATT var stofnað, og meðaltal tolla hafa lækkað úr 40% í 4%. Fyrsti alþjóðasamningurinn um þjónustuviðskipti, GATS, leit dagsins ljós með stofnun WTO 1. janúar 1995. Landbúnaður hefur hins vegar ekki verið ofarlega á dagskrá í alþjóðasamningum, meðal annars vegna þess að tilhneigingin er sú að eftir því sem ríki verða ríkari eykst stuðningur við landbúnað og vernd gegn innflutningi og samkeppni sömuleiðis. Á undanförnum árum hefur átt sér stað bylting í samsetningu aðildarríkja WTO og nú eru um 70% þeirra þróunarríki og þau telja sig hafa mikla hagsmuni af því að tryggja markaðsaðgang fyrir landbúnaðarvörur inn á markaði í ríkari ríkjunum í Evrópu og Bandaríkjunum. Nýju aðildarríkin, sem njóta stuðnings iðnríkja sem flytja út mikið af landbúnaðarafurðum eins og Ástralía, Nýja Sjáland og Kanada, segja á að engir samningar geti tekist í Doha-lotunni nema þeim verði tryggður markaðsaðgangur og innanlandsstuðningur og útflutningsbætur verði minnkaðar verulega.

Evrópusambandið er með keflið
Að sögn embættismanna ESB hefur Pascal Lamy varað Evrópusambandið við því að  það væri tilgangslaust að halda ráðherrafundinn í Hong Kong nema fram komi metnaðarfull tillaga frá ESB um niðurskurð á tollum á landbúnaðarafurðir á næstu dögum. ESB hefur tilkynnt að tilboð muni koma fram í vikunni og mikil spenna ríkir um innihald þess. Ef tilboðið reynist ásættanlegt fyrir leiðandi aðila í hópi þróunarríkja, eins og Brasilíu og Indland, munu augu heimsins beinast að samninganefndinni fyrir markaðsaðgang fyrir vörur aðrar en landbúnaðarafurðir, þar sem Stefán Haukur Jóhannesson fastafulltrúi Íslands í Genf er formaður. Vöruviðskipti eru langstærstur hluti alþjóðaviðskipta og því er samninganefndin gríðarlega mikilvæg. Hún hefur hins vegar verið í einskonar gíslingu landbúnaðarviðræðnanna þar sem raunhæft tilboð iðnríkjanna þar er forsenda fyrir því að þróunarríkin séu tilbúin til að samþykja aukið frelsi á öðrum sviðum heimsviðskipta.
Ísland hleypur með
Ísland hefur meiri hagsmuni af skýrum reglum og frjálsræði í heimsviðskiptum en flest önnur ríki þar sem við höfum lítið hagkerfi og hátt hlutfall utanríkisviðskipta. Í landbúnaðarhluta Doha-lotunnar hefur Ísland starfað náið með öðrum ríkjum í svokölluðm G-10 hópi ríkja sem flytja inn mikið af landúnaðarafurðum en eru jafnframt viðkvæm fyrir auknu frjálsræði með ákveðnar vörur – í okkar tilfelli mjólkurafurðir, kjöt og ákveðnar grænmetistegundir. G-10 hópurinn bíður í ofvæni eftir tillögum Evrópusambandsins því ef samkomulag næst um tillögurnar verður erfitt eða ómögulegt að standa gegn því. Peter Mandelson, sem fer með alþjóðaviðskipti í framkvæmdastjórn ESB, sagði í ræðu á mánudag að framtíð Doha-lotunnar vegi salt á hnífsegg og að sambandið verði að koma fram með raunhæfar og metnaðarfullar tillögur.  Menn þurfa orkudrykk inn í viðræðurnar núna meira en nokkru sinni til að geta klárað hlaupið í Hong Kong.
Myndatexti:

Hópur nemenda í Viðskiptadeild Háskólans í Reykjavík er nýkominn frá Genf þar sem þeir ræddu við hagfræðinga WTO, UNCTAC og Oxfam auk þess sem þeir fengu kynningar í fastanefnd Íslands í Genf og í höfuðstöðvum EFTA, sem er miðstöð fríverslunarsamninga EFTA-ríkjanna. Myndin er tekin í svokölluðu Braselíuherbergi í aðalstöðvum WTO. Stefán Haukur Jóhannesson, fastafulltrúi Íslands gagnvart WTO, sem fer fyrir samninganefnd WTO um vöruviðskipti í Doha-samningalotunni, er fyrir miðri myndinni.
� Ræða Pascal Lamy 16. október 2005.


� Þróunarríkin hafa aukið hlutdeild sína í heimsviðskiptum úr 20% í 25% á liðnum sjö árum og fátækt hefur minnkað mest í þeim ríkjum þar sem viðskipti hafa aukist mest.


� World Trade Developments in 2001 and Prospects for 2002 (WTO).





